
	“Улсын хэвлэл” 1956 онд Улаанбаатар хотноо эрхлэн хэвлүүлсэн “Л. БАДАРЧ: ТҮҮВЭР ЗОХИОЛ” номоос

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Холоос жигтэйхэн их шуугиан сонстов. Ойд жимс түүж байсан гурван хүүхэд энэ юун чимээ болохыг лавшруулан чагнаж амжаагүй байтал тэнгэрийн хагасыг үүл бүрхэн, бүх ойг сүүдэр нөмрөв. Хүчит шуугиан улам ойртож, юу юугүй тэдний дээгүүр, салхины дайралт, өндөр моддын оройг найгуулан шуугиулж эхэллээ.

	— Ямар аймаар юм бэ? гэж охин Төмөөгийн хэлэхэд, хөвүүн Барс:

	— Үер буух нь! За хаа хоргодох вэ? гэж бидонтой гүзээлзгэнээ элгэндээ тэвэрч хэлэв. Нөгөө Батхүү нь дуу шуу ч үгүй, идэх уух юмаа эмхэлж байв.

	Энэ гурав, эндэх хөдөө аж ахуйн нэгдлийнхний хүүхэд, гурвуул гурав дахь жилээ нэг ангид суралцсан найзууд юм байжээ.

	Тэр гурвыг хоргодох байр эрж модон дундуур гүйж явахад тэнгэр нижигнэн дуугарч үер борооны ус сархийтэл асгарав.

	— Тэр хад руу гүйе, гээд Барс түрүүлэн гүйлээ.

	— Цахилгаантай цагт хад дэмий, гэж Төмөө хэлсэн боловч, түүний үгийг наад хоёр нь сонссонгүй. Тэр гурвыг хаданд гүйж хүрэх үед, цахилгаан гялалзан уул хадыг доргитол тэнгэр дуугарч бороо улам ширүүсэв.

	— Хүүе энд хадны хонгил байна! гэж Батхүүг заахад, 

	— Оръё оръё гэж Барс, тэр хонгилд түрүүлэн хүрэв. Гэтэл хонгилоос нэг амьтан гарч, тэдний хажуугаар зурсхийн алга болов. Юу вэ? Юу вэ? гэж гурвуул бие биеэс асуусан боловч хэн нь ч сайн харж амжаагүй ажээ.

	Хонгилд ороход аймаар байна, гээд Төмөө нүдээ их болгон ухрав. Барс:

	— Зүгээр, оръё, юунаас айдаг юм, гээд Батхүүг харахад, Батхүү хаашаа л бол хаашаа гэсэн юм шиг дув дуугүй зогсов, Тэгээд зүрхтэй Барс түрүүлэн, дараа нь Батхүү, хамгийн сүүлд Төмөө хонгилд орлоо.

	Энэ нь ямар нэг амьтны үүр хэвтэш биш, аятайхан, хуурайхан хонгил ажээ.

	— Модны ёроолд хоргодсоноос энд дээр байхгүй яах вэ, гэж Барсын хэлэхэд, 

	— Цахилгаантай цагт хаданд хоргодох нь буруу гэж Төмөө хэлэв. Барс дургүйцэж, 

	— За чи дандаа айж байдаг, аймхай хулчгар! Над шиг зүрхтэй баатар болох хэрэгтэй гэв.

	Чамайг хэн баатар гэж үзэх юм? Харин Батхүүг бол баатар гэж болно. Батхүү ээ! Барс энэ хонгилд түрүүлэн орсноо их л баатар явдал гэж бодож байх шиг байна! Чи юу гэж бодож байна? гэв. Олон үгэнд дургүй Батхүү инээмсэглэж:

	— За мэдэхгүй! Бид ямар амьтныг эндээс хөөж байрыг нь эзэлснээ мэдэхээс нааш үүнийг дүгнэж болохгүй гэв.

	Саяын эндээс гарч зугтсан амьтан баавгай буюу чоно байсан бол... гэж Барсын хэлж дуусаагүй. байтал, Төмөө залгаж:

	— Манай Барс ёстой баатар эр болох юм биз дээ гээд Батхүүд хандаж инээлээ, 

	Батхүү, савтай гүзээлзгэнээсээ идэж ам нь ч завгүй, ярих ч дургүй байжээ.

	— Нөхөд өө, бороо арилтал дуугүй суухад хүрвэл уйдаж үхнэ шүү, ярилцъя гэж охин нэмж хэлэв.

	— Юуны тухай ярилцах вэ? гэж Барс асуув. Төмөө гүзээлзгэнэ идэх завсраа:

	— Батхүүгээр юм яриулъя. Батхүүг саяхан, нэгдлийн дарга өнгийн харандаануудаар шагнасан гэнэ билээ. Тэр тухайгаа яриач дээ Батхүү ээ! гэв.

	— За, яриад байх ч юмгүй юм шүү дээ. Өнгөрсөн 6 дугаар сарын 21-нд манай нэгдлийн, Чандмань ам дахь хонины 2 дугаар суурь дээр энэ явдал болсон юм. Тэр орой, Чандмань уулын модтой орой дээр хэсэгхэн үер бууж тэнгэр нижигнэж байсан билээ. Энэ үед нэгдлийн хоньчин Баяр гуай хонио хотлуулахаар тууж ирж явлаа. Би, түүнийг тосон очиж яваад, тэр амны бараг үргэлж хуурай байдаг жалгаар үерийн ус шуугин орж ирэхийг хамгийн түрүү мэдэв. Энэ үед хонин сүрэг яг жалгыг огтлон гарч явсан учир үерийн ус яах ийхийн завдалгүй жалгыг бялхан шуугьж ирэхэд хонин сүрэг үргэн тасарч, жалгын наад цаад талд хоёр хэсэг болон хуваагдав. Наад хэсэгт нь нэг халзан хонь майлж хургаа эрэхэд, цаад хэсэгт нь нэг хурга майлж, эх хурга хоёр, саяхан бий болоод улаан хоормогоор буцлан урсаж байгаа голын хоёр хөвөөгөөр майлалдан гүйв. Гэтэл хурга нь ус руу шууд харайн ормогцоо хөл алдан, дөнгөж толгой нь цухуйгаад доошоо хөвчхөв. Эх нь голын цаад хөвөөг даган майлсаар гүйв. Би тэр хурганы урсахыг даган, голын наад хөвөөгөөр гүйлээ. Одоо дүүрэх нь энэ хурга... би л аврахгүй бол өнгөрөх нь... би гүйнгүүтээ хувцсаа тайлж хаясаар, хургыг аврахаар ус руу харайж самрав.

	Үерийн улаан усан дунд хурга бид хоёр хурднаар дорогшлон урсав. Усны ширүүн урсгалд, заримдаа би хурганаас түрүүлж явчхаад, заримдаа хурга миний дэргэдүүр арай гар хүрэмгүй зайтай урсан түрүүлж байлаа.

	Энэ үед нэгдлийнхэн голын хөвөөгөөр, миний хойноос цувран гүйлдэж дуу шуу болж байх шиг сонстов. Ингэж явсаар би, хурганд овоо ойртож, өрөөсөн гараа сунган, хурганы хаанаас нь ч юм бүү мэд, базаж аваад нөгөө гараар хажуу тийш самран эрэгт мэнд гарсан билээ. Ингэж би нэг хурга аварсан юм. Тэгээд нэгдлийн захиргаанаас надад өнгийн будагтай, хайрцаг харандаа шагнасан: Нэгдлийн дарга намайг зөвхөн шагнасан бус бас их зэмлэсэн юм.

	— Юу гэж зэмлэдэг юм бэ? гэж Барс дургүйцсэн байртай асуув.

	— Нэгдлийн дарга надаас, Батхүү үнэтэй юү? Хурга үнэтэй юү? гэж асуусан. Би үнэтэй гэж хэлсэн. Нэгдлийн дарга зүйтэй тэгэхээр нэг хурганы төлөө чи амь насаа алдаж болох аюултай зүйлийг зүрхэлсэн чинь туйлын буруу. Үүнээс хойш ийм явдал дээр болгоомжтой хөдөлж бай, үүнийг би чамд хатуу сануулъя гэсэн, 

	— Энэ сануулга ч гайгүй хэрэг гэж Барс хэлээд чиний энэ явдал бол ёстой баатарлаг хэрэг! Ямар хүнийг баатар гэх вэ гэвэл, юунаас ч айдаггүй хүнийг баатар гэж хэлэх ёстой гэж нэмж хэллээ.

	— Юунаас ч айдаггүй хүнийг баатар гэж хэлнэ гэнэ ээ? Миний бодоход энэ тайлбар дутагдалтай байна гэж Төмөө гайхсан, эргэлзсэн байдалтай хэлэв.

	— Чам шиг аймхай хүн, баатрын тухай ярих ч хэрэг алга гэж Барс, Төмөөг тоохгүй байдал үзүүлж, — Батхүү! Энэ шууны минь ясны нэг салаа нь хугарсан юм. Чи бариад үз! Тэр бороолчихсон юм. Би уржнан сумын наадам дээр байхдаа ачааны машины араас дүүжилж яваад савагдан унахдаа үүнийг хугалчихсан юм. Оо-ёо их мундаг өвдсөн, ингээд л хавдчихсан. Гэвч би уйлаагүй. Энэ бол баатар явдал шүү дээ, тийм үү? гэв. Батхүү байз байз бодож байж болъё гэсэн юм шиг хамраа маажиж нэг ч үг дуугарсангүй. 

	Төмөө санаа алдаж:

	— Аа мэдэхгүй гэж үгээ сунгаж удаанаар өгүүлээд, — Байз бороо намдлаа шүү гэж чагнав. Барс бас чагнаад, 

	— Байз байз машин хүнгэнэж байна... тэр тэр машин хүнгэнэж байна гэж нүүр нь баясгалангаар дүүрэв.

	— Манай нэгдлийн машин аймаг ороод буцаж яваа биз гэж Батхүү арай гэж дуугарахад, 

	— Биш байх, нэгдэлд өвсний машин ачиж, өглөө ирсэн гурван «ЗИС» буцаж яваа биз гэж Төмөө хэлэв.

	— Юу ч гэсэн энэ машин эвдэрсэн байх, жигтэйхэн дуугараад байна гэж Барс хэлээд юм хүмээ яаран шүүрч авч. — За явцгаая, машин дээр очъё гэв. Ер нь явъя гээд наад хоёр нь ч босоцгоон, тэд хонгилоос цувран гарцгаав.

	Тэр гурав модон дундуур дорогш бууцгааж, удалгүй модноос гарч харвал, тэрхэн дор нь, уулын бэлээр ороосон зам дээр нэг машин зогсож байв.

	— Манай машин байна еэ гялай! Ура! гэж Барс хашхираад, эвдэрсэн юм байх түргэн очъё гэж гүйж одлоо. Нөгөө хоёр нь шалмаг алхалсаар машин дээр очвол, нойтон газарт машин нь шигдэж, нэгдлийн ня-бо, жолооч хоёр машиныхаа шигдсэн дугуй дор чулуу түүж хийж байв. Гурван хүүхэд тэдэнд чулуу түүж өгч туслалцаад машинд нь сууж нэгдлийн төвхөн орохоор хөдлөв. Гурвуул кабины ард зогсоцгоон хоолой нийлүүлэн дуулахад нь зуны урьхан салхи, цэцгийн анхилам үнэрээр тэдний булбарай хацрыг таалан илбэж эхэллээ.

	Ингэж явтал охины дэлбэгэр цагаан малгай хийсэж унаад машиныг нэг зогсоов. Дараа нь Батхүүгийн, цэрэг маягийн ногоон малгай хийсэж, машиныг бас зогсоов. Жолооч кабинаасаа цухуйж:

	— Малгайгаа сайн дарж өмсөхгүй яасан хүүхдүүд вэ! Дахиад би зогсож чадахгүй шүү гэв.

	— Хэлээгүй юү! Та хоёр малгайгаа над шиг дарж өмс, ингэж өмсөхөд ердөө унадаггүй юм гэж Барсыг хэлж дуусаагүй байхад машин хөдөлж, Барсын жижиг тоорцог хийсэж арилав. Төмөө, Батхүү хоёрыг инээлдэхэд Барс уурлан:

	— Еэ балар, одоо энэ жолооч зогсохгүй гэсэн шүү! Пээ, хайран ч малгай гэж үглэв.

	Тэдний хажуугаар нэг ЗИС машин зурсхийн өнгөрөв.

	— Өглөөний ирдэг өнөөх машинууд буцаж байна гэж Барс хэлээд, — Бас нэг ЗИС нь урдаас гараад ирлээ,  гэж өндөлзөж байв. Хоёр дахь ЗИС шурхийж өнгөрөв.

	— Гурав дахь нь! гэж Барс сэтгэл хөдөлсөн байдалтай хашхирав.

	Тэдний сууж яваа машин, урдаасаа ирж явсан машинтай нарийн гүүр дээр ойрхон зөрж өнгөрөв. Энэ үед Барс, сууж явсан машин дээрээсээ зөрж яваа машин дээр үсрэн гарсныг хараад Төмөө дуу алдан хашхирав. Охины дуугаар, тэдний сууж явсан машин зогсож, жолооч, ня-бо хоёр, кабины хоёр талаар цухуйж, зэрэг зэрэг «юу болов» гэж асуулаа.

	— Барс саяхан зөрсөн машин дээр харайгаад гарчихсан гэж Төмөө уйлагнан хариулав. Тэдний харахад өнөөх зөрж өнгөрсөн машин гүүрний тэртээ ажиг ч үгүй цааш явсаар байлаа. Тэр машин дээр улаан цамцтай хүүхэд гараа гозгонуулан яваа нь Барс мөн ажээ.

	— Аа яа-яа яасан тэнэг хүүхэд вэ! гэж ня-бо хэлээд, — Барс чинь тэгээд яах гэж тэр машин дээр үсэрсэн юм бэ? гэж асуув, 

	— Тэр малгайгаа хийсгэчихсэн юм гэж Батхүү хариулав.

	— Тэгээд учраа хэлээд зогсоолгохгүй яасан юм гэж жолооч ууртай хэлэв.

	— Тэр чинь үг дуу ч үгүй гэв гэнэт харайсан юм чинь дээ гэж Төмөө гомдолтойгоор хариулав.

	— Мэнд л гарсан нь яамай гээд жолооч машинаа хөдөлгөн явлаа.

	Тэднийг нэгдлийн төвд ирж буухад, 

	— Манай хүү хаачаа вэ? гэж Барсын ээж гэрийнхээ үүднээс асуув. Батхүү тэвдэж, 

	— Үгүй ирнэ! Малгайгаа хийсгэчхээд түүнээ авах гэж буцсан гэхэд, 

	— Танай хүү чинь еэ бас айхавтар хүүхэд байна. Миний машин дээр сууж яваад, явуут дунд нь зөрж гарсан машин дээр харайж гарсан байна... гэж жолооч хэлэв. Барсын эх дуу алдан сандарч

	— Тэгээд хүү минь яав?

	— Яах вэ зүв зүгээр билээ. Тэр машины жолооч ч түүний гарсныг мэдээгүй бололтой гэж бүдүүн дуутай жолооч хүнгэнэн өгүүлэв.

	— Еэ чааваас, энэ хүүгээс болж миний зүрх нэг л дэлбэрнэ шүү! Тэр чинь одоо бас тэр машинаасаа хамаагүй харайгаад нэг юмаа хугална даа! Чааваас гэж Барсын ээж үглэсээр гэртээ орж бүс малгайгаа аваад, — За би түүний хойноос явалгүй болохгүй гэж уяан дээрээс эмээлтэй морь авч мордоод тэдний ирсэн зүг шогшив.

	Энэ шуугианаар хүмүүс цуглан ирж, Барсын тухай Төмөө, Батхүү хоёрын тайлбарлан ярихыг сонсоцгоов.

	 

	* * *

	 

	Зуны өдрийн халуун намжиж орой болоход, нэгдлийнхний оргилсон халуун ажил завсарлаад, амарч байгаа хүмүүс салхинд зугаацаар гарцгаажээ. Хүүхдүүд тоглон гүйлдэж, эгшигт хайрцаг дуулан, бас шагайн уухай хангинаад, хөгжөөнт дуу шуу болж байлаа.

	Улаан булангийн байшин барихаар авчирч хураасан гуалингууд дээр хэсэг хүн суугаад Барсын тухай ярилцаж байв. Энэ үед Барсын эх хүүгээ сундлан ирэв.

	— Энэ хүүхдийг би яая даа гэж Барсын эх гуалин дээр цугласан хүмүүс дээр ирээд, — Энэ чинь явж байгаа машин дээрээс явж байгаа машин дээр харайж гарсан байна. Тэгээд «Миний энэ бол баатарлаг явдал гээд үг авахгүй байна. Дэмчиг гуай минь үүнтэй нэг сайн ярилцаад өгч үз дээ» гэв.

	Өвгөн Дэмчиг бол нэгдлийн сайн малчин, олонд хүндтэй ах зах хүн ажээ. Хүүхэд шуухадгүй энэ яриаг сонирхон энд цуглаж ирэв. Барс ууртай зогсож байснаа гуалин дээр суув.

	— За Барс чинь баатар хүн юм байж! гээд Дэмчиг гуай Барсаас чи баатар болохыг хүсдэг юм шив дээ? гэв.

	— Тийм ээ! Би баатар болохыг их хүсдэг гэж Барс хариулав. Дэмчиг гуай нүдээ онийлгож, 

	— За тэгвэл ямар хүнийг баатар гэж хэлдэг юм бэ? гэхэд нь, 

	— Юунаас ч айдаггүй хүнийг баатар гэнэ гэж Барс босож танхимд, багшийнхаа асуудалд хариулж байгаа юм шиг хариулав.

	— Юунаас ч айдаггүй хүнийг гэнэ ээ хө. Юунаас ч айдаггүй хүн чинь, бүх хичээлдээ хоёрын тэмдэг аваад, хүний нүүр өөд харахаасаа айдаггүй хүн байж болох юм шүү дээ хө, тийм үү? гэж Дэмчиг гуай нухацтай асуулаа. Барс дуу ч үгүй тонгойж зогсоход хүүхдүүд инээлдэв.

	— Барс минь энэ өнгөрөгч хичээлийн жилд ямар дүнтэй суралцсан билээ? гэж өвгөний асуухад Барс:

	— Гу-гу-гурав гэж дуугарав.

	— Дөнгөж гурав! Барс минь энэ зориг зүрхээ сурлагадаа чиглүүлсэн бол тав авч яагаад болохгүй байх вэ! Ер нь болчимгүй сахилгагүй байдал, жишээлбэл чиний өнөөдрийн гаргасан явдал бол баатар болох замаас эрс тэс ондоо, тэр замаас мянга түмэн алхам хажуу зам байгаа юм.

	Баатар болохын зам бол сахилга батын зам мөн юм шүү. Далавчгүй бол түүнийг шувуу гэхгүй. Сахилга батгүй бол түүнийг баатар гэхгүй! Мэдэв үү, Барс аа! гэж өвгөн намуухнаар хэлэв. Өвгөний аятайхан дуунд Барс зориг орж, 

	— Би одоо мэдлээ Дэмчиг гуай гэв.

	— За тэгвэл Барс чи баатарлагийн замаар явж байна уу? гэж өвгөн бас асуулаа.

	— Үгүй, би баатарлагийн замын хажуугаар явж байжээ гэж Барс хэлээд хараагаа газар буулгав.

	Өвгөн ийш тийш хараад, 

	— Өнөө Доржийн их хүү хаана байна гэхэд Батхүү «би энд байна» гээд хүний араас босож ирэв.

	— Энэ Батхүү үерийн ус руу харайж ороод нэгдлийн нэг хургыг аварсан шүү дээ. Нэг хурга ч осолдолгүй мал болгоё гэсэн нь сайхан хэрэг. Гэвч үерийн ус руу хамаа намаагүй харайж орсныг нь хэн ч зөв гэхгүй гээд өвгөн бас, 

	— Төмөрийн охин хаана байна гэв, 

	— Би энд байна гэж Төмөө хажуугаас нь босов.

	— Та нар цөм мэднэ. Охин Төмөө бүх хичээлдээ тав авсан шүү дээ. Бүх хичээлдээ тав авахад их хичээл идэвхийлэл, зориг тэвчээр орно шүү дээ. Ийм учраас Төмөрийн охин Төмөө бол ёстой сайн хүүхэд. Хүн болох багаасаа, хүлэг болох унаганаасаа гэж хуучны үгэнд байдаг. Төмөө бол ирээдүйд хөдөлмөрийн баатар ч болж чадна гэж өвгөний хэлэхэд хүүхдүүд алга ташив. Өвгөн инээж, 

	— За мэдэв үү? Барс аа! гэхэд

	— Мэдлээ гэж Барс зоригтой хэлэв.

	— Юу гэж мэдэв? гэхэд нь, 

	— Төмөө бол ирээдүйд баатар болж чадна гэж мэдлээ гээд Барсыг дорогш харахад хүүхдүүд инээлдэв. Хүүхдүүд рүү Барс аягүйхэн хараад, сандарсан байдлаар, 

	— Би, би буруугаа хүлээе! Би одоо баатарлалын зам-сахилга батын замаар орж, Төмөө шиг тав авдаг болно. Тэгээд ирээдүйд баатар болно! Заавал болно, гээд, пионерын үнэн үг гэж гараа өргөн ёсолж хэллээ. 

